
Giriş / Introduction 

 
Böyük qazax şairi vә mütәfәkkiri Abay Ku-

nanbayevin çoxcәhәtli vә rәngarәng lirikası qa-
zax xalqının XIX-XX әsrlәrdә әldә etdiyi milli 
mәnәvi sәrvәtidir. Üç poema, 45 nәsr әsәri yaz-
sa da, Kunanbayev türk xalqlarının böyük lirik 
şairidir. XIX әsr dünya poeziyasının bәnzәrsiz 
lirik tәmayülü, hәqiqi vәtәndaşlıq lirikasıdır. 
XIX әsr qazax xalq hәyatı onun lirikasında vә 
poemalarında bütün ziddiyyәtlәri, koloriti, et-

nopsixologiyası ilә әks olunub. Akademik İsa 
Hәbibbәyli bu cәhәti ön plana çәkәrәk yazır: 
“Abayın poemalarında da çәtin vә mәşәqqәtli 
hәyatın ağır sәhnәlәri göz önünә gәtirilmiş, xal-
qın әzabdan xilas olmasının zәruriliyi fikri irәli 
sürülmüşdür. “İskәndәr”, “Maqsud” vә “Әzim 
haqqında nağıl” poemaları XIX әsrdә qazax 
әdәbiyyatında meydana çıxmış mәnzum heka-
yәtçiliyin poemaya doğru inkişafını әks etdirәn 

yeni tipli bәdii әsәrlәrdir. Şeirlәrindә cәhalәti 
vә әdalәtsizliyi poetik cәhәtdәn ümumilәşdiril-
miş şәkildә mәnalandıran Abay, poemalarında 

hәmin motivlәri canlı vә ibrәtamiz hәyat hadi-
sәlәri vasitәsi ilә tәsvir etmişdir” [1, s.9]. 

 
Әsas hissә / Main Part 

 
Qeyd etdiyimiz kimi, Abay XIX әsrin böyük 

sәnәtkarı vә qüdrәtli şәxsiyyәti idi, Abayçılıq 
isә Muxtar Auezovun “Abay” (I kitab) vә 
“Abayın yolu” (II kitab) romanlarında yaratdığı 
Abay surәti sayәsindә XX әsrin әzәmәtli şәx-
siyyәti olmuşdur. Rus әdәbiyyatşünası Zoya 
Kedrina yazır: “Abay obrazı müәllifin idealı 
idi. Bu obrazın arxasında onun portretinin ciz-
gilәrini, düşüncә, arzu vә istәklәrini görmәk 
olar. O da Abay kimi xalqının maariflәnmәsini 
arzu edirdi. Abay Ayez babasının qohumu vә 
dostu olmuşdu. Köçәri qazax ailәsi olmasına 
baxmayaraq, babası öz övladlarının savadlan-
masını arzulayır, Abayın şeirlәrini nәvәlәrinә 
әzbәrlәdirdi. Auezov uşaqlıq vә gәnclik illәrin-
dә şahidi olduğu hadisәlәri Abay dövrü ilә bağ-
layıb canlı, real-bәdii sәhnәlәr yaratmışdı” [2, 
s.76]. Muxtar Auezov “Abay” epopeyasında 
tәkcә Abayın mühitini, әlaqәlәrini, nәslinin ta-
leyini yox, hәm dә XX әsrin әvvәllәrindә qazax 
hәyatında baş verәn olayları qәlәmә almışdı. 
Belәliklә, “Abay”ın hәr iki kitabı qazax xalq 
hәyatının bәdii ensiklopediyası, qazax mәnәvi 
varlığı, onun etnik vә etnopsixoloji xüsusiyyәt-
lәrinin bәdii tarixi haqqında gerçәk salnamә idi. 
Tәsadüfi deyil ki, “Abay” vә “Abayın yolu” o 
zaman SSRİ-dә әn böyük mükafata – “Lenin 
mükafatı”na layiq görülmüşdür. Bu roman hәm 
dә türkün iftixarı olan Böyük Çöl haqqında 
qәmli vә bәdii-fәlsәfi hekayәtdir. 

Professor Abay Kunanbayev haqqında mә-
qalәsini “Abay – әdәbiyyatın dan ulduzu” [2, 
s.43] adlandırıb. O, hәqiqәtәn әdәbiyyatın dan 
ulduzu idi vә bu ulduz düz bir әsr özündәn son-
ra qazax milli mәdәniyyәtinә işıq saçdı, çünki 
o, zirvәdә idi. 

Abay Kunanbayevin hәyatı, mühiti vә irsinin 
tәdqiqi sahәsindә, ümumәn Azәrbaycan-qazax 
әdәbi әlaqәlәrinin öyrәnilmәsi baxımından Bakı 
Dövlәt Universitetinin professori Firuzә Ağaye-
vanın xidmәtlәri böyükdür. Onun müstәqillik 
dövründә, dalbadal çap olunmuş “Abay, şәxsiy-
yәti vә әdәbi irsi” (2010) vә “Abay vә Azәrbay-

can” (2011) monoqrafiyaları bu sahәdә atılmış 
dәyәrli addımlardır. Akademik İsa Hәbibbәyli 
bu barәdә belә yazır: “Azәrbaycan xalqı dövlәt 
müstәqilliyi dövründә Abay Kunanbayevin hә-
yat vә yaradıcılığı ilә filologiya elmlәri doktoru 
Firuzә Ağayevanın 2010-cu ildә Bakıda çap 
edilmiş “Abay: şәxsiyyәti vә әdәbi irsi” monoq-
rafiyası vasitәsi ilә daha әsaslı şәkildә tanış ol-
maq imkanı qazanmışdır. Monoqrafiyada Aba-
yın hәyatı, mühiti, şәxsiyyәti vә zәngin yaradıcı-
lığı dәrindәn vә sistemli surәtdә tәdqiq edilәrәk, 
yüksәk qiymәtlәndirilmişdir” [1, s.12]. 

Göyәrçin Mustafayevanın “Abay Kunanba-
yevin hәyatı vә әdәbi irsi dünya tәdqiqatçıları-
nın әsәrlәrindә”, Turan Teymurun “Abay Ku-
nanbayev Azәrbaycan әdәbiyyatşünaslığında” 
vә professor Firuzә Ağayevanın “Abayın poe-
maları Azәrbaycan dilindә” mәqalәlәri tәkcә 
Abayşünaslığın deyil, ümumәn Azәrbaycan-qa-
zax әdәbi әlaqәlәrinin dәyәrli faktlarıdır. 

Göyәrçin Mustafayevanın mәqalәsi zәngin 
tәdqiqat vә xeyli zәhmәt hesabına yazılıb. Elә 
buna görә dә Abay Kunanbayevin beynәlxalq 
nüfuzunu kifayәt qәdәr әks etdirir. Müәllif 
konkret fikirlәr irәli sürür: “Abay qazax-Avropa 
әdәbi әlaqәlәri tarixindә rus, polyak, alman, in-
gilis klassiklәrinin poetik tәrcümәlәri ilә xüsusi 
bir sәhifә yazdı. M.Lermontovun incә lirikası, 
A.S.Puşkinin şirin dili, İ.Krılovun satirası, 
Y.Volonski vә A.Mitskeviçin zәrifliyi Abayın 
poetik dühasına tabe oldu” [3, s.100]. 

“Mişel Monteskyenin mәşhur “Tәcrübәlәr” 
әsәrinin girişi ilә böyük şair Abay Kunanbaye-
vin “Qara söz”ü sanki eynilik tәşkil edir” [3, 
s.101]. 

“Abay Kunanbayevin әsәrlәrinin xarici ölkә-
lәrin әdәbi müstәvisinә çıxması keçәn әsrin 
1950-ci illәrindәn başlayır. 1958-ci ildә Ha 
Huanqsanqın müqәddimәsi ilә Çindә “Abay 
Kunanbayev. Üç poema” toplusu nәşr edildi” 
[3, s.102]. 

“Avropa ölkәlәrindәn 1959-cu ildә Çexoslo-
vakiyada Abay Kunanbayevin “Qara söz” kita-

bı çex dilindә çap edildi” [3, s.102]. Bu kimi 
mülahizәlәr Göyәrçin Mustafayevanın adıçәki-
lәn yazısında geniş şәkildә yer alır. 

Azәrbaycanda Abay Kunanbayev irsinin 
müasir tәdqiqatçısı, filologiya üzrә fәlsәfә dok-
toru Turan Teymur “Muxtar Auezovun “Abay” 
romanında sәnәtkarlıq mәsәlәlәri” monoqrafi-
yasında vә adıçәkilәn mәqalәsindә Abayın 
Azәrbaycan әdәbi-nәzәri fikrindә hansı sәviy-
yәdә әks olunduğunu göstәrir. Mәqalәdә belә 
bir metodoloji qeyd yer alır: “Abay Kunanba-
yevin Azәrbaycanla, onun әdәbiyyat vә mәdә-
niyyәti ilә qarşılıqlı әlaqәlәr problemini şәrti 
olaraq aşağıdakı qruplara ayırmaq mümkün-
dür: birincisi, әsәrlәrinin dilimizә tәrcümәsi; 
ikincisi, onun hәyat vә yaradıcılığının milli filo-
logiya elmindә araşdırılması; üçüncüsü, әsәrlә-
rinin Azәrbaycan әdәbiyyatının oxşar nümunә-
lәri ilә tipoloji baxımdan tәdqiqi” [3, s.11]. 

Turan Teymurun tәdqiqatlarında keçәn әsrin 
50-60-cı illәrindәn başlayaraq Azәrbaycan 
Abayşünaslığının mәnzәrәsi sәrgilәnir. Turan 
Teymur yazır: “1970-ci ildә Azәrbaycanda bö-
yük qazax yazıçısı vә mütәfәkkiri Abay Kunan-
bayevin anadan olmasının 125 illik yubileyinin 
qeyd olunması ilә bağlı Mir Cәlal Paşayevin 
sәdrliyi ilә komissiya yaradılmış vә respublika-
da hәyata keçirilәcәk әsas tәdbirlәrin planı tәs-
diq olunmuşdur” [3, s.111]. Bu fakt qazax-
Azәrbaycan әdәbi әlaqәlәrinin nә qәdәr sıx ol-
duğunu әks etdirir. 

1954-cü ildә böyük yazıçı vә alim Muxtar 
Auezovun “Abay” romanı Әlәkbәr Abbasov tә-
rәfindәn dilimizә tәrcümә olunur. Bununla da 
XX әsrin ikinci yarısında Azәrbaycan-qazax 
әdәbi әlaqәlәri tarixindә yeni sәhifә açılır vә 
yeni mәrhәlә başlanır. “Abay” Azәrbaycan әdә-
bi mühitindә doğma bir әsәr kimi qarşılanır, 
oxucuların sevimli kitabına çevrilir. Abay obra-
zı türkәsilli Azәrbaycan oxucusuna dәrin tәsir 
göstәrir. O, әdәbi-tarixi şәxsiyyәtin öz adı ilә 
böyük bir epoxanı bağlayan maraqlı nümunә idi 
vә bizim әdәbiyyata tarixi mövzuların gәlmәsi-
nә tәsirsiz qalmadı. Azәrbaycan oxucuları 
“Abay” romanı sayәsindә hәm qazax xalqının 
böyük şairi vә mütәfәkkiri Abayı, hәm dә qa-
zaxların mühiti, mәişәti, adәt-әnәnәlәri, etnop-
sixologiyasını tanıya bildi. 

1970-ci ildә anadan olmasının 125 illik yubi-
ley komissiyasının planı üzrә Azәrnәşrdә 
“Abay. Şeirlәr vә poemalar” kitabı çap olundu. 
Onun şeirlәri vә poemalarının tәrcümәsi ilә o 
dövrün әksәr şairlәri mәşğul olmuşdu ki, bu da 
әdәbi әlaqәlәrin әsas faktorlarından, әdәbi isti-
qamәtlәrindәn biri idi. 

1954-cü ildә Muxtar Auezovun “Qazax xal-
qının böyük şairi” mәqalәsi tәrcümә olunaraq 
“Kommunist” (5 sentyabr) qәzetindә çap edil-
mişdi. Bu da Abay Kunanbayevi azәrbaycanlı 
oxucuya tanıtdırmaq baxımından olduqca qiy-
mәtli bir tәşәbbüs idi. “Әdәbiyyat vә incәsәnәt” 
qәzeti (14 may 1970) “Böyük qazax yazıçısının 
yubileyi” adlı panoram-informasiya tipli yazı 
dәrc etmişdi. 

Tәrcümәnin Azәrbaycan-qazax әdәbi әlaqә-
lәrindә rolundan bәhs edәrkәn, Abay Kunanba-
yevin şeir vә poemalarını XX әsrin 70-ci il-
lәrindә tәrcümә etmiş şairlәrimizi bir daha xa-
tırlada bilәrik: Süleyman Rüstәm, Mәmmәd 
Rahim, Әliağa Kürçaylı, Mәmmәd Araz, Mir-
varid Dilbazi vә başqaları bu nәcib işә әmәk 
sәrf etmişlәr. 

Bu baxımdan istedadlı şair Әliağa Kürçaylı-
nın xidmәtlәrini xüsusi qeyd etmәliyik. (Bu ba-
rәdә bax: Pәrvanә Mәmmәdova. “Әliağa Kür-
çaylı Abay lirikasının Azәrbaycan dilinә tәrcü-
mәçisi kimi”. “Müqayisәli әdәbiyyatşünaslıq” 
mәc., 2020, № 2, s.133-137).  

Abayın XX әsrin 70-ci illәrindә çap olunmuş 
kitabı üçün “İskәndәr” poemasını Novruz Gәn-
cәli, “Maqsud” poemasını Qasım Qasımzadә, 
“Әzim haqqında nağıl” әsәrini isә Әlәkbәr Zi-
yatay Azәrbaycan dilinә tәrcümә etmişlәr. Әl-
bәttә, bu tәrcümәlәrin bәdii keyfiyyәti eyni de-
yildi. Lakin hamısı birlikdә Azәrbaycan-qazax 
әdәbi әlaqәlәrinin qiymәtli faktları hesab oluna 
bilәr. 

Bәzi araşdırmaları xüsusi qeyd etmәyi özü-
müzә borc bilirik. Onlardan biri türk xalqları 
әdәbiyyatlarının sistemli tәdqiqatçısı, professor 
Elman Quliyevin 2020-ci ildә Ankarada 
TÜRKSOY layihәsi ilә çap olunmuş “Abay 
Kunanbayev” kitabıdır. Onun “Türk xalqları 
әdәbiyyatı” monoqrafiyası әdәbi alәmә mәlum-
dur. Abayın 175 illiyi münasibәtilә çap olun-
muş bu әsәr “Giriş”, “Abay Kunanbayevin hә-
yatı”, “Abay Kunanbayevin lirikası”, “Abay 

Kunanbayevin poemaları” vә “Abay Kunanba-
yevin nәsri” fәsillәrindәn ibarәtdir. Müәllif bu 
dolğun fәsillәrdә Abay lirikasının ideya-poetik 
xüsusiyyәtlәrini, poemalarının qazax xalq hәya-
tı vә folklorla әlaqәsini, nәsrinin türk epos mә-
dәniyyәti, nağıllar vә xalq әfsanәlәri ilә bağlılı-
ğını diqqәtlә ön plana çәkir vә bütövlükdә 
Abay yardıcılığının XIX-XX әsrlәr qazax mә-
dәniyyәtinә sәmәrәli tәsir prioritetlәrini qeyd 
edir. 

Ümumәn, Azәrbaycanın türk xalqları ilә 
әdәbi tәmasları, xüsusәn Qazaxıstan әdәbi-mә-
dәni hәyatı ilә әlaqәlәrinin öyrәnilmәsi baxı-
mından professor Nizami Mәmmәdov-Tağıso-
yun araşdırmaları elmi әhәmiyyәtә malikdir. O, 
hәm dә tәrcümәçi vә tәrcümә nәzәriyyәçisi, şair 
kimi fәaliyyәt göstәrir. Onun «Каракалпакская 
литература» (2007), “Qaraçay әdәbiyyatı” 
(2016), “Koblandı Batır” (2017, tәrcümәsi vә 
şәrhi), “Muxtar Auezovun yaradıcılığı: әnәnә-
dәn novatorluğa” (2019) kitabları bu istiqamәt-
dә son zamanlar әrsәyә gәlmiş diqqәtәlayiq 
faktlardır... 

Abay Kunanbayevin üç poeması – “İskәn-
dәr”, “Maqsud” vә “Әzim haqqında nağıl” hәm 
qazax, hәm dә tәrcümә sayәsindә XX әsrin 70-
ci illәrindәn sonra Azәrbaycan poema janrına 
tәsirsiz qalmır. Azәrbaycan әdәbiyyatında poe-
manın әn mükәmmәl nümunәlәri vardır: dahi 
Nizaminin “Xәmsә”sinә daxil olan beş möhtә-
şәm poema, Füzulinin ilahi mәhәbbәt dastanı 
olan “Leyli vә Mәcnun”, XX әsrdә Sәmәd Vur-
ğunun “Muğan”, “Aygün”, Mәmmәd Rahimin 
“Leninqrad göylәrindә”, Rәsul Rzanın “Lenin”, 
Bәxtiyar Vahabzadәnin “Muğam”, “Şәhidlәr”, 
Nәriman Hәsәnzadәnin “Zümrüd quşu” әsәrlәri 
bu janrın bәdii cәhәtdәn bitkin nümunәlәridir. 

Abayın “İskәndәr” poeması tarixi şәxsiyyәt 
olan fateh Makedoniyalı İskәndәrә hәsr olunub. 
Şәrq tarixindә mәşhur olan İskәndәr haqqında 
ilk әzәmәtli әsәri dahi Azәrbaycan şairi Nizami 
Gәncәvi qәlәmә alıb. “İqbalnamә” vә “Şәrәfna-
mә” adlı iki hissәdәn ibarәt әsәrindә Nizaminin 
mәqsәdi heç dә işğalçı İskәndәri vәsf etmәk ol-
mamışdır. 

Elәcә dә Abay Kunanbayev sәlәfinin yolu 
ilә gedәrәk öz әsәrindә belә bir qayәni insanlara 
çatdırır ki, harada baş vermәsindәn asılı olma-
yaraq, qan tökmәk, qәtl vә qarәtlәr törәtmәk – 
müharibәlәr bәşәriyyәtin faciәsidir. Heç bir 
mәqsәdlә müharibәyә bәraәt qazandırmaq ol-
maz. 

“Maqsud” vә “Әzim haqqında nağıl” әsәr-
lәri isә mövzu baxımından әnәnәvi Şәrq motiv-
lәrinә uyğun yazılmışdır. 

Hәr üç әsәrdә Abayın poeziyası müdrikcәsi-
nә sәslәnir: 

 
Çox güvәnmә ağlına, lovğalıq elәmә, şah! 
Yer sәnә azlıq edir, nә qәdәr olar tamah? 
Paxıllığından әl çәk, bәsindir tutduqların, 
Axır sәni mәhv edәr bu acgözlük, bu tamah. 
 
Abay bunu tәkcә İskәndәrә demir, üzünü 

ona tutub tarixә, tarixdә at oynadan bütün şah-
lara, fatehlәrә söylәyir. 

“Maqsud” ibrәtamiz vә әxlaqi-didaktik möv-
zuda yazılmış poemadır. Poema ağıl, tale, aqi-
bәt, mәhәbbәt, var-dövlәt, nәfs problemlәrinә 
orijinal münasibәt bildirәn maraqlı әsәrlәrdәn 
biridir. Abay Kunanbayev bu әsәrdә insan idra-
kını şәxsiyyәt, cәmiyyәt vә mәhәbbәtin әsası he-
sab edir... 

Poemada hadisәlәr Harun Rәşidin hakim ol-
duğu Bağdad şәhәrindә baş verir” [4, s.60]. 

Bәlli olduğu kimi, bu әsәrdә 500 ildәn artıq 
hökmranlıq edәn Abbasilәr (750-1256) sülalәsi-
nin 5-ci xәlifәsi Harun әr-Rәşid zamanına mü-
raciәt olunur. Mütәfәkkir bir sәnәtkar olaraq 
Abay uzaq tarixi müasirliyә, XIX әsrә gәtirir, 
öz epoxasının ziddiyyәtlәrini tarixin üzәrinә kö-
çürür vә nәticә çıxarır. Bu poemanın qәhrәmanı 
tәkcә ağıllı, lәyaqәtli, tәmiz, vicdanlı Maqsud 
adlı gәnc deyil, daha çox Ağıldır. Şair ağılsızlı-
ğı bәşәri bәla hesab edir: 
 
Ağılsızı ağıllı etmәk müşkül peşәdir, 
Axmaqları düzәltmәk?! Mәnasızdır bu tәdbir. 
Yuxun gedәr әlindәn, qәm bürüyәr dövrәni, 
Boğazından loxmanın keçmәsi dә çәtindir. 

  
 
 
 



Azәrbaycan Milli Elmlәr Akademiyası 

Nәticә / Conclusion 
 

Abay Kunanbayev hәm qazax milli varlığı-
na, qazax әdәbiyyatı tarixinә, hәm dә Azәrbay-
can әdәbi-tarixi mühitinә bәşәri ideyalar tәrәn-

nüm edәn bir mütәfәkkir şair kimi daxil olub. 
Onun Azәrbaycan-qazax әdәbi әlaqәlәrindәki 
müstәsna rolu da mәhz bununla bağlıdır. 

